
ᓄᓇᕗᒻᒥ ᐃᓕᓐᓂᐊᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ ᓄᑖᕐᖑᕆᐊᖅᑕᐅᓂᖓ 
ᓯᕗᒧᒋᐊᕈᑕᖅ 

 

ᐃᖃᓗᐃᑦ, ᓄᓇᕗᑦ (ᒫᑦᓯ 17, 2006) – ᐃᓕᓐᓂᐊᕐᓂᓕᕆᔨᒃᑯᑦ ᒥᓂᔅᑕᖓᑦ ᐄᑐᐊᖅ ᐱᑯ ᐅᓪᓗᒥ 
ᐅᖃᐅᓯᖃᖅᑲᐅᔪᖅ ᑲᑎᒪᔨᐅᓂᐊᖅᑐᓂᒃ ᖃᐅᔨᒪᔨᑕᐅᓗᑎᒃ ᓄᑖᕐᖑᕆᐊᖅᑕᐅᕙᓪᓕᐊᓂᖓᓄᑦ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ. ᑲᑎᒪᔩᑦ ᐱᓕᕆᐊᑦᓴᖃᕐᓂᐊᖅᑐᑦ ᐋᖅᑭᑦᓱᐃᓂᕐᒧᑦ ᐊᑯᓂᐅᔪᒧᑦ, 
ᖃᓄᖅᑑᕈᑎᓂᒃ ᐸᕐᓇᐅᑎᓂᒃ ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎᒧᑦ, ᐊᐅᓚᑕᐅᕙᑦᑐᒧᑦ ᓄᓇᕗᑦ 
ᓯᓚᑦᑐᓴᕐᕕᖓᓄᑦ. 
 

“ᓂᕆᐅᑦᓯᐊᖅᑐᖓ ᑐᓴᕈᒪᑦᓯᐊᖅᑐᒋᑦ ᐃᓱᒪᒋᔭᖏᑦ ᖃᐅᔨᒪᔨᑕᐃᑦ ᑲᑎᒪᔩᑦ,” ᐱᑯ ᐅᖃᖅᓯᒪᔪᖅ. “ᓱᓕᔪᕆᑦᓯᐊᖅᑕᒃᑲ 
ᑲᑎᒪᔩᑦ ᑲᑎᓕᒫᖅᑐᒋᑦ ᐱᔪᓐᓇᕐᓂᖏᑦ ᓴᖅᑭᖅᓯᓂᐊᕐᖓᑕ ᖃᐅᔨᒪᓂᐅᔪᓂᒃ ᐊᒻᒪᓗ ᐃᑲᔪᕐᓂᖃᕐᓗᑎᒃ 
ᓇᓗᓇᐃᖅᑕᐅᓯᒪᖁᓪᓗᒍ ᐱᐅᔫᖏᓐᓇᖁᓪᓗᒍ ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ.” 
 

ᖃᐅᔨᒪᔨᑕᐃᑦ ᑲᑎᒪᔨᖏᑦ ᐃᒃᓯᕙᐅᑕᖃᑎᒌᖃᕐᓂᐊᖅᑐᑦ ᓇᓕ ᑯᓱᒐᖅ ᑲᖏᖅᖠᓂᕐᒥᐅᖅ ᐊᒻᒪᓗ ᔮᑭᓕᓐ ᐱᓴᑉ 
ᐃᖃᓗᒻᒥᐅᖅ, ᐅᑯᓂᐊᓗᒃ ᐃᓕᓐᓂᐊᖅᑎᑦᓯᔨᐅᓯᒪᔫᑦ ᓄᓇᕗᒻᒥ ᖃᐅᔨᒪᓂᖃᑦᓯᐊᖅᑐᑎᒃ ᐅᑭᐅᖅᑕᖅᑐᒥ 
ᐃᓕᓐᓂᐊᖅᑐᓕᕆᓂᕐᒧᑦ ᐃᓱᒫᓘᑎᐅᔪᓂᒃ ᐊᒻᒪᓗ ᐊᑐᐊᒐᖏᓐᓂᒃ ᓄᓇᕗᑦ ᓯᓚᑦᑐᓴᕐᕕᐅᑉ. ᐊᓯᖏᑦ 
ᑲᑎᒪᔨᐅᖃᑕᐅᓂᐊᖅᑐᑦ ᑳᑎ ᒪᒃᒍᕋᒍ, ᑐᑭᒧᐊᖅᑎᑦᑎᔨ ᐃᓕᓐᓂᐊᕈᑎᑦᓴᓕᐅᕐᓂᕐᒧᑦ ᐊᒻᒪᓗ ᐃᓕᓐᓂᐊᕐᕕᓐᓄᑦ 
ᐱᔨᑦᓯᕋᐅᑎᓄᑦ ᐃᓕᓐᓂᐊᕐᓂᓕᕆᔨᒃᑯᓐᓂ, ᓅᓪ ᒪᒃᑑᒪᑦ, ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎᒥ 
ᐃᓕᓴᐃᔨ ᐊᒻᒪᓗ ᐱᓚᔨ ᐊᐅᓚᔪᑦ, ᐃᓕᓐᓂᐊᕈᑎᑦᓴᓕᐅᕐᑎᓄᑦ ᐊᐅᓚᑦᓯᔨ, ᑕᒪᒃᑮᒃ ᓄᓇᕗᑦ ᓯᓚᑦᑐᓴᕐᕕᖓᓐᓂᒃ. 
 

ᓴᖅᑭᖅᑕᐅᕋᑖᓚᐅᖅᑐᖅ ᑭᖑᓪᓕᖅᐹᖅᓯᐅᑦ ᐅᓂᒃᑳᓕᐊᖅ ᖃᐅᔨᓴᖅᑕᐅᔪᒥᓂᐅᑎᓪᓗᒍ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ ᑐᙵᕕᒋᔭᐅᓂᐊᖅᑐᖅ ᖃᐅᔨᒪᔨᑕᐃᑦ ᐱᓕᕆᐊᖏᓐᓄᑦ. ᑐᕌᒐᖏᑦ 
ᐊᑯᓂᐅᔪᒧᑦ ᐸᕐᓇᐅᑎᓕᐊᒧᑦ ᐃᓚᒋᓕᐅᔾᔨᓯᒪᓂᐊᖅᑐᑦ ᖃᓄᖅ ᐊᑲᐅᓂᖅᐹᒃᑯᑦ ᐃᓚᒋᓕᐅᔾᔭᐅᒍᓐᓇᕐᒪᖔᑕ ᐃᓄᐃᑦ 
ᐱᖅᑯᓯᖏᑦ ᐊᒻᒪᓗ ᐅᖃᐅᓰᓐᓂᒃ ᒪᕐᕉᓐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᖃᓄᖅᑑᕈᑎᑦ ᐃᓕᓐᓂᐊᕈᑎᖓᓄᑦ, ᐊᒻᒪᓗ 
ᐊᒥᓱᕐᖑᕆᐊᖅᑕᐅᒍᓐᓇᖁᓪᓗᒋ ᐱᔭᕇᖅᐸᑦᑐᑦ ᐃᓕᓐᓂᐊᕈᑎᖓᓂᒃ. ᖃᓄᖅᑑᕈᑎᖃᕐᓗᑎᒃ ᐸᕐᓇᐃᓂᐊᖅᑐᑦ 
ᐃᑲᔪᕐᓂᐊᖅᑐᑦ ᓯᓚᑦᑐᓴᕐᕕᒻᒧᑦ ᐱᕚᓪᓕᕈᑕᐅᓗᑎᒃ ᑲᔪᓯᑦᓯᐊᖃᑦᑕᖅᓯᒪᓂᖓᓄᑦ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ ᐱᓕᕆᐊᖅ ᐊᐅᓚᑕᐅᓂᖓ ᓄᑖᕐᖑᕆᐊᖅᑕᐅᓗᓂ. ᖃᐅᔨᒪᔨᑕᐃᑦ 
ᑲᑎᒪᔩᑦ ᓂᕆᐅᒋᔭᐅᔪᑦ ᐋᖅᑭᑦᓱᐃᓂᐊᕐᓂᖏᓐᓂᒃ ᐊᕐᕌᒍᓄᑦ ᑕᓪᓕᒪᓄᑦ ᖃᓄᖅᑑᕈᑎᓂᒃ ᐸᕐᓇᐅᑎᓂᒃ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎᒧᑦ ᓯᕗᕐᖓᓂ ᔫᓂ 2006. 
 

“ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ ᐱᒻᒪᕆᐊᓘᓂᖃᖅᑐᖅ ᐱᕈᖅᐸᓪᓕᐊᓂᖓᓄᑦ ᐊᒻᒪᓗ 
ᐱᕙᓪᓕᐊᒍᓐᓇᕐᓂᖏᓐᓄᑦ ᓄᓇᕗᒻᒥᐅᓕᒫᑦ. ᖃᐅᔨᒪᔨᑕᐃᑦ ᑲᑎᒪᔨᖏᑕ ᑐᕌᒐᓕᐊᖏᑦ ᐃᑲᔪᕐᓂᖃᕐᓂᐊᖅᑐᑦ 
ᐊᖅᑯᑎᓕᐅᕈᑕᐅᓗᑎᒃ ᓯᕗᓂᑦᓴᕆᓂᐊᖅᑕᖓᓄᑦ ᐃᓕᓐᓂᐊᕈᑎᐅᑉ, ᐊᒻᒪᓗ ᓯᕗᒧᒋᐊᕈᑕᐅᓗᑎᒃ ᐊᒥᓱᕐᖑᕆᐊᕐᓯᓂᕐᒧᑦ 
ᐃᓄᓐᓂᒃ ᐃᓕᓐᓂᐊᖅᑎᑦᓯᔨᓂᒃ ᓇᒥᑐᐃᓐᓇᖅ ᖁᑦᑎᓐᓂᓕᕇᓂ ᐃᓕᓐᓂᐊᕐᕕᑦᑎᓐᓂ,” ᐱᑯ ᐅᖃᓚᐅᖅᑐᖅ. 
 

ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ ᐊᑐᐃᓐᓇᐅᓯᒪᓕᖅᑐᖅ ᐊᕐᕌᒍᐃᑦ ᐊᕙᑎᑦ ᐅᖓᑖᓄᑦ ᐊᒻᒪᓗ 
ᑲᔪᓯᑦᓯᐊᕐᓂᖅᐹᖑᖃᑕᐅᓯᒪᔪᖅ ᓄᓇᕗᑦ ᓯᓚᑦᑐᓴᕐᕕᐅᑉ ᐃᓕᓐᓂᐊᕈᑎᖏᓐᓂ. ᓯᓚᑦᑐᓴᕐᕕᒃ ᕿᒥᕐᕈᐃᓚᐅᖃᑦᑕᕐᖓᑦ 
ᐊᒻᒪᓗ ᖃᐅᔨᓴᕆᐊᖅᑐᓂ ᐃᓕᓐᓂᐊᕈᑎᐅᔪᑦ ᑐᕌᖓᑦᓯᐊᓕᕋᓗᐊᕐᒪᖔᑕ ᐱᔭᕆᐊᓕᖏᓐᓄᑦ ᓄᓇᕗᒻᒥᐅᑦ ᐊᒻᒪᓗ 
ᐊᐅᓚᑕᐅᓂᖏᑦ ᒪᓕᑦᓯᐊᕋᓗᐊᕐᒪᖔᑕ ᐱᐅᓂᖅᐹᓂᒃ ᐊᑐᐊᕐᓗᑎᒃ. 

ᐊᔾᔨᖓᓂᒃ ᐱᒍᒪᒍᕕᑦ ᖃᐅᔨᓴᖅᑕᐅᒍᑎᒥᓃᑦ ᓄᓇᕗᒻᒥ ᐃᓕᓐᓂᐊᖅᑎᑦᓯᔨᑦᓴᐅᓂᕐᒧᑦ ᐃᓕᓐᓂᐊᕈᑎ 
ᐅᓂᒃᑳᓕᐊᒥᓂᕐᒥᒃ, ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᐆ ᐊᖅᐱᒃ, ᑐᓴᒐᒃᓴᓕᕆᓂᕐᒧᑦ ᐊᐅᓚᑦᓯᔨ, ᐃᓕᓐᓂᐊᕐᓂᓕᕆᔨᒃᑯᑦ 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ 
ᐅᕙᓂ, www.gov.nu.ca.  
News releases are available in Inuktitut, English, Inuinnaqtun and French on www.gov.nu.ca.  
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  
Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca.  


